

ՀԻՄՆԱՎՈՐՈՒՄ
 «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2023 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՓՈՓՈԽՈՒԹՅՈՒՆ ԵՎ ԼՐԱՑՈՒՄՆԵՐ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ԴԵԿՏԵՄԲԵՐԻ 29-Ի N 2111-Ն ՈՐՈՇՄԱՆ ՄԵՋ  ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ


Իրավական ակտի ընդունման անհրաժեշտությունը. 
Հայաստանի Հանրապետության կառավարության որոշման նախագծով նախատեսվում է ՀՀ կրթության, գիտության, մշակույթի և սպորտի նախարարությանը 2023 թվականի պետական բյուջեով կապիտալ ծրագրերին հատկացված միջոցների միջև կատարել վերաբաշխում 15,144.1 հազար դրամ գումարի շրջանակներում (բյուջետային ծախսերի տնտեսագիտական դասակարգման «Շենքերի և շինությունների կապիտալ վերանորոգում» հոդվածով՝ 10,096.1 հազար դրամ և «Նախագծահետազոտական ծախսեր» հոդվածով՝  5,048.0 հազար դրամ)՝ գումարն ուղղելով ՀՀ-ում մի շարք հուշարձանների վերականգնման և նախագծման աշխատանքներին, մասնավորապես՝ 

	ԸՆԴԱՄԵՆԸ, որից՝
	15,144.1 հազար դրամ

	Գիտանախագծային փաստաթղթեր
	5,048.0 հազար դրամ

	Բաղրամյան համայնքի Բագարան բնակավայրի Շուշանավանքի նորոգման, ամրակայման և վերականգնման գիտանախագծային փաստաթղթեր («Էսքիզային նախագիծ» փուլ)
	1,608.0 

	ՀՀ Գեղարքունիքի մարզ
Գավառ համայնքի «Բերդկունք» ամրոցի և կից կառույցների ամրակայման, վերականգնման և տարածքի մասնակի բարեկարգման գիտանախագծային փաստաթղթեր («Էսքիզային նախագիծ» փուլ)
	1,880.0

	ՀՀ Վայոց Ձորի մարզ
Եղեգիս համայնքի Աղնջաձոր բնակավայրի Օրբելյանների քարավանատան (Սելիմի) նորոգման, ամրակայման, վերականգնման և տարածքի բարեկարգման գիտանախագծային փաստաթղթեր («Էսքիզային նախագիծ» փուլ)
	1,560.0

	Շինարարական աշխատանքներ 
	10,096.1 հազար դրամ

	Տեղ համայնքի Սբ Գևորգ եկեղեցու գավիթին զանգակատան իրականացում
	10,096.1








Վերոնշյալ նպատակով Նախագծով նվազեցվում է 2023 թվականի պետական բյուջեի 1075 ծրագրի 21001 միջոցառմամբ նախատեսված գումարի մի մասը, որի հետագայում ամբողջական կամ մասնակի վերականգնման անհրաժեշտությունը առկա չէ: Մասնավորապես՝ նվազեցվում է Հայոց ցեղասպանության հուշահամալիրի և թանգարանի հիմնանորոգման և բարեկարգման համար նախատեսված գումարի մի մասը: Նվազեցվող մնացորդը պայմանավորված է այն հանգամանքով, որ աշխատանքների կատարման համար անհրաժեշտ նախագծանախահաշվային փաստաթղթերի փաթեթը ուներ լրամշակման կարիք և ներկայումս համալիր փորձաքննության փուլում է: Ըստ այդմ, 2023թ.-ի բյուջեով նախատեսված 262.8 մլն ՀՀ դրամի իրացումը մինչև տարեվերջ անիրատեսական է: Միաժամանակ, Նախագծով կատարվող նվազեցումների արդյունքում արդյունքային ցուցանիշների փոփոխության անհրաժեշտություն չի առաջանում:
Ընթացիկ իրավիճակը և խնդիրները.

Տեղ համայնքի Սբ Գևորգ եկեղեցու գավիթին զանգակատան իրականացման աշխատանքներ
Ներկայումս պետական բյուջեի միջոցներով իրականացվում է ՀՀ Սյունիքի մարզի Տեղ համայնքի Սբ. Գևորգ եկեղեցու վերականգնման և տարածքի բարեկարգման աշխատանքները:  Միևնույն ժամանակ եկեղեցին և դրան հարակից 17-18-րդ դարերի գավիթը չունի խաչ և զանգ, որոնց տեղադրման համար տարիներ շարունակ բնակիչների և համայնքի կողմից խնդրանք-դիմումներ են ներկայացվել Նախարարություն: 2017 թ. ներկայացվել է զանգակատան էսքիզային նախագիծ, որը հավանության է արժանացել գիտամեթոդական խորհրդի կողմից: 2023թ.-ին համայնքի միջոցներով ձեռք են բերվել վերոնշյալ զանգակատան իրականացման ամբողջական նախագծանախահաշվային փաստաթղթերը: Նպատակահարմարությունից ելնելով՝ անհրաժեշտ է զանգակատան կառուցման աշխատանքներն իրականացնել ընթացող վերականգնման աշխատանքներին զուգահեռ: Նախատեսվում է, որ վերականգնումից հետո կառույցը ծառայելու է ոչ միայն զբոսաշրջային-ճանաչողական նպատակով, այլև շահագործվելու է իր ֆունկցիոնալ բնույթին համապատասխան:
Հաշվի առնելով վերոգրյալը՝ Նախագծով նախատեսվում է 10,096.1 հազար դրամ գումար հատկացնել ՀՀ Սյունիքի մարզի Տեղ գյուղի Սբ. Գևորգ եկեղեցու գավիթի վրա զանգակատան տեղակայման աշխատանքերի իրականացման համար: Միաժամանակ, զուգահեռ հայտարարվել են կապալային աշխատանքների և աշխատանքների նկատմամբ տեխնիկական հսկողության ծառայության գնման մրցույթները:

Գիտանախագծային փաստաթղթերի կազմում
2024թ.-ին նախատեսվել է կազմել Արմավիրի մարզի Բաղրամյան համայնքի Բագարան բնակավայրի Շուշանավանքի նորոգման, ամրակայման և վերականգնման, Գեղարքունիքի մարզի Գավառ համայնքի «Բերդկունք» ամրոցի և կից կառույցների ամրակայման, վերականգնման և տարածքի մասնակի բարեկարգման, ինչպես նաև Վայոց ձորի մարզի Եղեգիս համայնքի Աղնջաձոր բնակավայրի Օրբելյանների քարավանատան (Սելիմի) նորոգման, ամրակայման, վերականգնման և տարածքի բարեկարգման համար անհրաժեշտ նախագծանախահաշվային փաստաթղթերը: Նախարարությունը, ունենալով որաշակի ազատ միջոցներ, որոնք առաջացել են օբյեկտիվ պատճառներով թերկատարված օբյեկտներից, որոշել է նախագծման աշխատանքները մեկնարկել այս տարի՝ այդպիսով խնայելով և՛ ժամանակը, և՛ 2024թ.-ի համար ակնկալվող գումարները: Նախարարությունը հայտարարել է մրցույթ՝ «Գնումների մասին» օրենքի 15-րդ հոդվածի 6-րդ մասին համապատասխան և արդյունքում ս.թ.-ի օգոստոսի 8-ին կնքվել է N ՀՀԿԳՄՍՆԳՀԾՁԲ-23/49 ծածկագրով պայմանագիրը: Կնքված պայմանագիրը ենթակա է լուծման, եթե դրան կնքելու օրվան հաջորդող վեց ամսվա ընթացքում պայմանագրի կատարման համար ֆինանսական միջոցներ չեն նախատեսվում: Հետևաբար, ՆՆՓ-երի մշակման համար կնքված պայմանագրի գործողության ժամկետը լրանում է 2024թ.-ի փետրվարի 8-ին
Կարգավորման նպատակը և բնույթը. 
         Որոշման նախագծի ընդունմամբ կիրականացվեն թվով 1 հուշարձանի վերականգնման և թվով 3 հուշարձանի վերականգնման համար անհրաժեշտ «Էսքիզային նախաիծ» փուլի իրականացման աշխատանքներ։

          Նախագծի մշակման գործընթացում ներգրավված ինստիտուտները և անձինք.
ՀՀ կրթության, գիտության, մշակույթի և սպորտի նախարարության մասնագետները: 
 
Իրավական ակտի կիրարկման դեպքում ակնկալվող արդյունքը. 
Որոշման ընդունման արդյունքում կապահովվեն մշակութային և կրոնական դաստիարակության համար շենքային առավել բարենպաստ պայմաններ։
Իրավական ակտի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման անհրաժեշտություն.
«Հայաստանի Հանրապետության 2023 թվականի պետական բյուջեի մասին» օրենքում փոփոխություն և լրացումներ, Հայաստանի Հանրապետության կառավարության 2022 թվականի դեկտեմբերի 29-ի N 2111-Ն որոշման մեջ  փոփոխություններ և լրացումներ կատարելու մասին» Հայաստանի Հանրապետության կառավարության որոշման ընդունման կապակցությամբ Հայաստանի Հանրապետության պետական կամ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի առաջանում:

Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.

Նախագիծը բխում է ՀՀ ԱԺ 2021 թվականի օգոստոսի 26-ի ԱԺՈ-002-Ն որոշմամբ հավանության արժանացած ՀՀ կառավարության 2021-2026 թթ. ծրագրի «4.9 Մշակույթ» բաժնի մշակութային ժառանգության ոլորտում պետական քաղաքականությանը վերաբերող 1-ին ենթակետից, որով նախատեսվում է «հայկական պատմամշակութային ժառանգության պահպանության, ուսումնասիրության ... շարունակականության ապահովում» և 7-րդ ենթակետից, որով նախատեսվում է «մշակութային զբոսաշրջության զարգացմանն ուղղված ծրագրեի իրականացում ...»:
Նշվածն ամրագրված է նաև ՀՀ կառավարության 18.11.2021թ. N 1902-Լ որոշմամբ հաստատված ՀՀ կառավարության 2021-2026 թվականների գործունեության միջոցառումների ծրագրի 10-րդ կետի 10.8 ենթակետում, որի ակնկալվող արդյունքն է 50 պատմամշակութային հուշարձանի վերականգնումը:

Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն.
1. Այլ իրավական ակտերում փոփոխությունների և/կամ լրացումների անհրաժեշտությունը.
Չի առաջացնում:

2. Միջազգային պայմանագրերով ստանձնած պարտավորությունների հետ համապատասխանությունը.
Համապատասխանում է:

Այլ տեղեկություններ.
Չկան:



